
MOLTAÍ

Iarrann an Coiste um Shaoirsí Sibhialta, um Cheartas agus um Ghnóthaí Baile ar an gCoiste 
um Thionsclaíocht, um Thaighde agus um Fhuinneamh, mar an coiste atá freagrach, na moltaí 
seo a leanas a ionchorprú ina thairiscint i gcomhair rúin:

– ag féachaint do Chairt um Chearta Bunúsacha an Aontais Eorpaigh (‘an Chairt’),

– ag féachaint do Rialachán (AE) 2016/679 ó Pharlaimint na hEorpa agus ón gComhairle 
an 27 Aibreán 2016 maidir le daoine nádúrtha a chosaint i ndáil le sonraí pearsanta a 
phróiseáil agus maidir le saorghluaiseacht sonraí den sórt sin, agus lena n-aisghairtear 
Treoir 95/46/CE (RGCS)1,

– ag féachaint do Threoir (AE) 2016/680 ó Pharlaimint na hEorpa agus ón gComhairle an 
27 Aibreán 2016 maidir le daoine nádúrtha a chosaint i ndáil le próiseáil sonraí 
pearsanta ag údaráis inniúla chun cionta coiriúla a chosc, a imscrúdú, a bhrath nó a 
ionchúiseamh nó chun pionóis choiriúla a fhorghníomhú, agus saorghluaiseacht sonraí 
den sórt sin, agus lena n-aisghairtear Cinneadh Réime 2008/977/CGB ón gComhairle 
(an Treoir maidir le Forfheidhmiú an Dlí (LED)2,

– ag féachaint do Threoir 2002/58/CE ó Pharlaimint na hEorpa agus ón gComhairle an 
12 Iúil 2002 maidir le sonraí pearsanta a phróiseáil agus maidir le príobháideachas a 
chosaint san earnáil cumarsáide leictreonaí (an Treoir maidir le r-Phríobháideachas)3,

– ag féachaint do Rialachán (AE) 2018/1807 ó Pharlaimint na hEorpa agus ón 
gComhairle an 14 Samhain 2018 maidir le creat le haghaidh saorshreabhadh sonraí 
neamhphearsanta san Aontas Eorpach4,

– ag féachaint do Threoir (AE) 2019/1024 ó Pharlaimint na hEorpa agus ón gComhairle 
an 20 Meitheamh 2019 maidir le sonraí oscailte, agus maidir le faisnéis ón earnáil 
phoiblí a athúsáid (an Treoir maidir le Sonraí Oscailte)5,

A. de bhrí go bhforáiltear le hAirteagal 8(1) den Chairt agus in Airteagal 16(1) den Chonradh 
ar Fheidhmiú an Aontais Eorpaigh (CFAE) go bhfuil sé de cheart ag gach duine sonraí 
pearsanta a bhaineann leis nó léi a chosaint;

B. de bhrí go bhforáiltear sa Chairt go bhfuil ag gach duine an ceart chun tuairimí a 
nochtadh, lena n-áirítear an tsaoirse chun tuairimí a bheith ag an duine agus faisnéis 
agus smaointe a fháil agus a thabhairt gan cur isteach ó údarás poiblí agus gan beann ar 
theorainneacha;

Prionsabail ghinearálta maidir le rialachas sonraí

1. á iarraidh ar an gCoimisiún a straitéis sonraí a bhunú ar na prionsabail maidir le dea-

1 IO L 119, 4.5.2016, lch. 1.
2 IO L 119, 4.5.2016, lch. 89.
3 IO L 201, 31.7.2002, lch. 37.
4 IO L 303, 28.11.2018, lch. 59.
5 IO L 172, 26.6.2019, lch. 56.

bhail a thabhairt do shaoránaigh, cumhacht a thabhairt dóibh cinntí fóinteacha a 
dhéanamh maidir leis na sonraí a tháirgeann siad nó a bhaineann leo, leasanna agus 
cearta daoine aonair a chur i gcroílár na timpeallachta beartais, go háirithe an urraim do 
dhínit agus do shláine an duine, agus a bpríobháideachas agus a sonraí pearsanta a 
chosaint; ag tathant ar an gCoimisiún, dá bhrí sin, a bheith an-airdeallach agus é ag 
dearadh a chuid struchtúr rialachais sonraí agus rochtana don Eoraip; á iarraidh ar an 
mBord Eorpach um Nuálaíocht Sonraí a bheith comhdhéanta d’ionadaíocht 
chomhionann ón tionscal, ó eagraíochtaí neamhrialtasacha, ó ghrúpaí tomhaltóirí agus 
ón lucht acadúil;

2. ag cur béim ar an bhfíoras, go háirithe i gcomhthéacs sreafaí sonraí, nach mór 
d’aistrithe sonraí pearsanta chuig dlínsí eile cloí i gcónaí le forálacha RGCS nó le 
forálacha LED, leis an gCairt agus le reachtaíocht ábhartha eile de chuid an Aontais, 
agus moltaí agus treoirlínte an Bhoird Eorpaigh um Chosaint Sonraí (EDPB) a chur san 
áireamh sula ndéanfar aon aistriú, agus nach bhféadfar na haistrithe sin a dhéanamh ach 
amháin má tá leibhéal leordhóthanach cosanta ann maidir le sonraí pearsanta;  á iarraidh 
ar an gCoimisiún leanúint dá iarrachtaí sreabha sábháilte sonraí le comhpháirtithe 
domhanda atá ar aon intinn leo a áirithiú, bunaithe ar luachanna comhroinnte agus 
lánurraim do chearta bunúsacha; ag cur a bhróid in iúl gur ghlac AE seasamh daingean 
trí RGCS a ghlacadh agus trí rialacha cosanta sonraí a neartú lena dtreisítear cearta 
bunúsacha;

3. á chur i bhfáth go bhfuil sonraí pearsanta á nginiúint ag ráta easpónantúil agus ag cur 
béim ar luach eacnamaíoch sonraí pearsanta, rud atá tábhachtach d‘fhás agus 
d’fhorbairt; á mheabhrú, maidir leis an bpróiseáil a dhéantar ar shonraí pearsanta, lena 
n-áirítear aistriú na sonraí sin, nach mór dóibh acquis cosanta sonraí an Aontais a 
chomhlíonadh i gcónaí, agus nach mór urraim a thabhairt d’aon reachtaíocht earnála nó 
oiriúnach don fheidhm a bheidh ann amach anseo; ag cur béim, ina leith sin, ar an ngá 
atá le teorainneacha soiléire a leagan síos faoin gcaoi ina ndéantar sonraí pearsanta 
seachas sonraí neamhphearsanta a chóireáil sna spásanna sonraí atá leagtha amach ag an 
gCoimisiún, go mór mór i gcás táirgí nasctha cliste agus feistí inchaite; á thabhairt dá 
haire go bhféadfadh sé a bheith deacair suntas a thabhairt don difríocht sin sa chleachtas 
toisc gur ann do thacair sonraí measctha; á mheabhrú, sa chomhthéacs sin, go gcaitear i 
gcónaí le tacair sonraí ina bhfuil dlúthbhaint acu lena chéile, mar shonraí pearsanta, lena 
n-áirítear i gcásanna nach bhfuil i gceist sna sonraí pearsanta ach cuid bheag den tacar 
sonraí; á mheas gur cheart treoir i bhfad níos soiléire a chur ar fáil do ghnólachtaí 
maidir le tacair sonraí measctha a úsáid, agus gur cheart úsáid na teicneolaíochta um 
chosaint príobháideachais a spreagadh chun deimhneacht dhlíthiúil a mhéadú do 
ghnólachtaí, inter alia trí threoirlínte soiléire agus liosta critéar le haghaidh anaithnidiú 
éifeachtach; á chur i bhfáth gur ag an duine aonair i gcónaí atá an rialú ar shonraí den 
sórt sin agus gur cheart an rialú sin a chosaint go huathoibríoch; á iarraidh ar an 
gCoimisiún a straitéis sonraí a leathnú chun a áirithiú go mbeidh saoránaigh na hEorpa 
in ann tairbhe a bhaint as a sonraí pearsanta agus go mbeidh sé de chumhacht acu leas a 
bhaint astu;

4. ag tabhairt rabhadh go bhféadfaí sonraí pearsanta, nó inneachar agus meiteashonraí na 
cumarsáide leictreonaí faoi raon feidhme na Treorach maidir le r-Phríobháideachas a 
mhí-úsáid; á chur i bhfáth, i gcomhréir le prionsabal RGCS maidir le teorannú de réir 
cuspóra, nach mór saor-roinnt sonraí a theorannú do shonraí neamhphearsanta, mar 

shampla, sonraí tionsclaíocha nó tráchtála, nó sonraí pearsanta a ndéanfar anaithnidiú 
orthu ar bhealach slán, éifeachtach agus do-athraithe, lena n-áirítear i gcás tacair 
mheasctha sonraí; á iarraidh ar an gCoimisiún leanaí a chur i gcuntas ina straitéis sonraí;

5. á thabhairt dá haire go spreagann cleachtais chomhroinnte atá neamhfhreagrach, 
neamhdhleathach nó mí-eiticiúil, éiceachórais agus próiseáil sonraí iompraíocht 
fhadhbach; ag cur in iúl gur cúis imní di leathadh na gcleachtas sin agus á chur i bhfios 
go láidir an chaoi a bhféadfadh éifeachtaí an-iontrach agus an-diúltach a bheith ag na 
cineálacha sin samhlacha gnó, ní hamháin ar dhaoine aonair agus ar a gcearta 
bunúsacha, ach ar shochaithe trí chéile freisin; á chur i bhfáth go mbainfeadh cleachtais 
agus straitéisí den sórt sin an bonn de mhuinín na saoránach i gcórais sonraí AE; á 
iarraidh, dá bhrí sin, ar an gCoimisiún a áirithiú go mbeidh an ról ceannasach atá 
beartaithe ag AE a bhaint amach sa gheilleagar sonraí bunaithe ar na bunsraitheanna 
dlíthiúla daingne a leagtar síos in acquis an Aontais maidir le cosaint sonraí;

6. á iarraidh ar an gCoimisiún a áirithiú go bhfuil na coincheapa ‘athúsáid’ sonraí agus 
‘altrúchas sonraí’ i gcomhréir le prionsabail cosanta sonraí AE, go háirithe teorannú de 
réir cuspóra, lena gceanglaítear go bpróiseáiltear sonraí chun ‘críoch sonraithe, sainráite 
agus dlisteanach’;

7. ag cur béim ar an tábhacht mhéadaitheach a bhaineann le hobair mhaoirseachta na 
nÚdarás Maoirseachta Náisiúnta um Chosaint Sonraí (DPAnna) agus á iarraidh ar na 
Ballstáit a neamhspleáchas iomlán mar aon lena maoiniú agus lena maoiniú leormhaith 
a áirithiú; á mheabhrú go bhfuil aon bhearta atá le forbairt san Acht Eorpach um 
Rialachas Sonraí atá beartaithe agus tograí eile amach anseo lena mbaineann próiseáil 
sonraí pearsanta faoi réir mhaoirseacht na n-údarás cosanta sonraí de bhun RGCS, chun 
a áirithiú go gcuirtear an tionchar ar chearta na saoránach san áireamh freisin sa 
nuálaíocht; á iarraidh go gcuirfidh na gníomhartha agus go n-ailíneofar iad leis an 
reachtaíocht atá ann cheana, go háirithe RGCS;

8. á iarraidh ar an gCoimisiún lánúsáid a bhaint as an gcistiú atá ar fáil ón Aontas chun 
táirgí agus seirbhísí cosanta príobháideachais a fhorbairt san Aontas le haghaidh na 
straitéise sonraí chun sochair a chur ar fáil do shaoránaigh AE agus chun nuálaíocht a 
chur chun cinn lena n-urramaítear cearta bunúsacha agus lena gcuirtear chun cinn iad;

9. á thabhairt chun suntais, go háirithe, a ábhartha atá sonraí neamhphearsanta arna 
sealbhú agus arna dtáirgeadh ag rialtais agus ag an earnáil phoiblí; á iarraidh ar na 
Ballstáit cruthú sonraí neamhphearsanta a chur chun cinn bunaithe ar an bprionsabal 
‘oscailte d’aon ghnó agus mar réamhshocrú’ chun rochtain ar fhaisnéis ón earnáil 
phoiblí agus athúsáid na faisnéise sin a éascú;

Spásanna sonraí 

10. á chur i bhfios go láidir nach féidir muinín daoine aonair a fháil ach amháin trí spásanna 
sonraí slána sábháilte ina n-urramófar cearta bunúsacha go hiomlán, lena n-áirithítear 
deimhneacht dhlíthiúil agus glacadh seirbhísí, chomh maith le buntáistí iomaíocha agus 
samhlacha gnó cobhsaí do chuideachtaí; á chur i bhfios go láidir gur cheart na spásanna 
sonraí sin a fhorbairt, a bhunú agus a úsáid i gcomhréir leis na prionsabail maidir le 
cosaint sonraí d’aon ghnó agus mar réamhshocrú agus gur cheart bearta láidre slándála a 

chur chun feidhme leo;

11. á chur i bhfáth, maidir le Spásanna Coiteanna Sonraí Eorpacha do riaracháin phoiblí, a 
bhaineann go sonrach le húsáid sonraí chun feabhas a chur ar rochtain ar údaráis 
forfheidhmithe dlí san Aontas Eorpach ar shonraí, go gcaithfear leo dlí AE a urramú go 
hiomlán, lena n-áirítear prionsabail an riachtanais agus na comhréireachta, agus go 
gcosnófaí príobháideachas agus sonraí pearsanta, toimhde na neamhchiontachta agus 
rialacha nós imeachta; ag cur béim ar an acmhainneacht atá ann feabhas a chur ar 
cháilíocht forfheidhmithe an dlí agus dul i ngleic le claontacht nuair is ann di, trí shonraí 
iontaofa a bhailiú agus iad a chur ar fáil don phobal, don tsochaí shibhialta agus do 
shaineolaithe neamhspleácha; á mheabhrú gur ar dhlí an Aontais agus ar dhlí na 
mBallstát a bhunaítear aon rochtain a thugtar d’fhorfheidhmiú an dlí ar shonraí 
pearsanta atá á gcoimeád go poiblí nó go príobháideach i spásanna sonraí, go mbeidh sí 
teoranta go docht don mhéid is gá agus is comhréireach, agus go mbeadh an rochtain sin 
in éineacht le coimircí leormhaithe; á chur i bhfios go láidir nár cheart úsáid sonraí 
pearsanta agus na hintleachta saorga ag údaráis phoiblí a cheadú ach amháin le 
formhaoirseacht dhocht dhaonlathach agus le coimircí breise i gcoinne a mí-úsáide;

12. á mheabhrú go bhfuil toirmeasc, i bprionsabal, ar phróiseáil catagóirí speisialta sonraí 
pearsanta faoi Airteagal 9 de RGCS (amhail sonraí bithmhéadracha, géiniteacha agus 
sláinte), lena n-áirítear i gcomhthéacs Spás Coiteann Sonraí Sláinte Eorpach, gan beann 
ar iad sin a mheas mar thacair sonraí ardluacha, ach eisceachtaí diana áirithe a bheith 
ann, lena mbaineann rialacha sonracha próiseála agus a áiríonn i gcónaí an oibleagáid 
measúnú tionchair ar chosaint sonraí a dhéanamh; ag cur béim ar na hiarmhairtí 
tubaisteacha do-athraithe a d’fhéadfadh a bheith ag próiseáil sonraí íogaire i gcás na 
ndaoine aonair lena mbaineann, arb iarmhairtí iad a d’fhéadfadh a bheith tubaisteach 
agus do-athraithe; á mheabhrú gur féidir le tacair sonraí na claontaí atá ann cheana sa 
tsochaí a athchruthú agus a threisiú; ag tabhairt rabhadh go bhféadfaí idirdhealú agus 
mí-úsáid a bheith ann;

13. á chur i bhfios gurb é an bealach is éifeachtaí chun claontacht i gcórais atá saibhir ó 
thaobh sonraí de a laghdú ná a áirithiú go bhfuil an t-uasmhéid sonraí neamhphearsanta 
ar fáil chun iad a oiliúint, a bhfuil sé riachtanach aon bhacainní neamhriachtanacha ar 
mhianadóireacht téacs agus mianadóireacht sonraí a theorannú agus úsáid trasteorann a 
éascú ina leith; á iarraidh go mbainfí an úsáid is fearr as na heisceachtaí agus as na 
maoluithe atá ann cheana dá bhforáiltear leis an dlí agus sonraí atá faoi chosaint ag 
cearta maoine intleachtúla á n-úsáid ionas go mbeidh an intleacht shaorga agus 
meaisínfhoghlaim claonta níos lú agus níos mó i gcomhréir le caighdeáin eiticiúla, agus 
é mar sprioc dheiridh freastal níos fearr ar an gcine daonna;

Cearta sonraí – an duine aonair a chumhachtú 

14. á chur i bhfios go háirithe go bhfuil teorainneacha le cineálacha áirithe feidhmchlár IS 
atá ceaptha do na breithiúna, teicneolaíocht dlí mar a thugtar air; ag cur béim, sa 
chomhthéacs sin, ar na hiarmhairtí díobhálacha tromchúiseacha a d’fhéadfadh a bheith 
ann, go háirithe i réimse forfheidhmithe an dlí agus an cheartais, i gcás nach measann 
daoine aonair go bhféadfadh torthaí atá bunaithe ar IS a bheith mícheart, neamhiomlán, 
neamhábhartha nó idirdhealaitheach; á mheabhrú gur gá na cinntí dlíthiúla 
críochnaitheacha a dhéanamh de réir rogha cheannasach na mbreithiúna ar bhonn cás ar 

chás; á thabhairt dá haire go bhfuil malartuithe sonraí idir na Ballstáit i réimsí an 
cheartais agus gnóthaí baile tábhachtach ó thaobh slándáil shaoránaigh na hEorpa a 
neartú agus gur cheart acmhainní iomchuí airgeadais a leithdháileadh i ndáil leis sin; á 
chur i bhfáth, áfach, go bhfuil gá le cosaintí níos láidre maidir leis an mbealach a 
ndéanann gníomhaireachtaí ceartais agus gnóthaí baile faisnéis phearsanta agus sonraí a 
phróiseáil, a úsáid agus a bhainistiú sna spásanna sonraí atá beartaithe dóibh;

15. á thabhairt chun suntais go bhfuil neamhshiméadracht idir na daoine a úsáideann 
teicneolaíochtaí IS agus na daoine a dhéanann idirghníomhaíocht leo agus atá faoina 
réir; á chur in iúl gur ábhar imní di ardáin agus seirbhísí a dhéanann a n-úsáideoirí a 
ghaibhniú san ardán sonrach sin, rud a mhéadaíonn a gcumhacht cheannasach sa 
mhargadh agus a gcumas a n-úsáideoirí a phróifíliú, agus lena gcruthaítear próifílí fíor-
ionrach dá n-úsáideoirí; á thabhairt chun suntais nach leor an inniúlacht theicniúil atá ag 
formhór mór na ndaoine aonair chun castacht na n-éiceachóras sonraí ina bhfuil siad 
leabaithe a thuiscint agus a nascleanúint, agus gurab amhlaidh don chumas atá acu na 
sonraí a ghineann siad iarbhír, lena n-áirítear meiteashonraí, a shainaithint, go háirithe i 
bhfíor-am, mar shampla trí fhearais nasctha agus feistí inchaite a úsáid;

16. á chur i bhfáth gur cheart smacht iomlán a bheith ag daoine aonair ar a gcuid sonraí 
agus gur cheart cúnamh breise a thabhairt dóibh a gcearta cosanta sonraí agus 
príobháideachais a fhorfheidhmiú maidir leis na sonraí a ghineann siad; á chur i bhfios 
go láidir gur ann do cheart chun iniomparthachta sonraí chomh maith le cearta rochtana, 
ceartaithe agus scriosta an ábhair sonraí dá bhforáiltear le RGCS; á iarraidh ar an 
gCoimisiún agus ar na Ballstáit tuilleadh feabhais a chur ar an rochtain atá ag daoine 
aonair ar leigheasanna éifeachtacha faoi RGCS agus idir-inoibritheacht agus 
iniomparthacht sonraí na seirbhísí digiteacha a ráthú agus, go háirithe trí chomhéadain 
ríomhchláraithe feidhmchláir (APInna), a chur ar chumas úsáideora idirnascadh idir 
ardáin agus cur leis na roghanna atá acu rogha a dhéanamh idir cineálacha éagsúla córas 
agus seirbhísí; ag dréim le tograí amach anseo chun tacú leis na cearta sin a theachtadh 
agus a fheidhmiú go fóinteach;

17. á chur in iúl go sí den tuairim go bhfuil acmhainneacht mhór ann chun sonraí a úsáid 
chun críocha taighde ar mhaithe le leas an phobail; á iarraidh go ndéanfaí anaithnidiú 
éifeachtach, agus á chur in iúl, i gcás nach gceadaítear anaithnidiú a dhéanamh mar 
gheall ar chuspóir taighde, gur cheart ainm bréige a chur i bhfeidhm; á thabhairt chun 
suntais nár cheart brú a chur ar dhaoine aonair a gcuid sonraí a roinnt, agus nár cheart 
cinntí a cheangal le tairbhí nó buntáistí díreacha dóibh siúd a roghnaíonn úsáid a gcuid 
sonraí pearsanta a cheadú; 

18. á chur i bhfios go láidir freisin nach mór d’aon úsáid a bhaintear as sonraí pearsanta 
comhiomlánaithe ó fhoinsí na meán sóisialta cloí le RGCS, nó nach mór iad a 
anaithnidiú ar bhealach do-athraithe; á iarraidh ar an gCoimisiún dea-chleachtais a chur 
chun cinn ar mhaithe le teicnící anaithnidithe, agus tuilleadh taighde a chur chun cinn 
maidir leis an bpróiseas chun an t-anaithnidiú a aisiompú agus maidir leis an mbealach 
chun cur ina choinne; á iarraidh ar EDPB a threoir a thabhairt cothrom le dáta i ndáil 
leis an méid sin; ag moladh go mbeifí cúramach faoi bheith spleách ar anaithnidiú mar 
theicníc chun príobháideachas a chosaint, ós rud é go bhfuil sé beagnach dodhéanta 
anaithnidiú  iomlán a bhaint amach i gcásanna áirithe;

19. ag cur béim ar a thábhachtaí atá slándáil TF agus athléimneacht córas TF chun slándáil 
sonraí pearsanta a áirithiú agus chun mí-úsáid sonraí a chosc; á thabhairt chun suntais a 
thábhachtaí atá an chibearshlándáil bunaithe ar dhlí an Aontais agus ar an dlí 
idirnáisiúnta agus ar na noirm a comhaontaíodh maidir le hiompar freagrach stáit sa 
chibearspás; á iarraidh ar na Ballstáit, in éineacht le Gníomhaireacht neartaithe an 
Aontais Eorpaigh um Chibearshlándáil, gníomhaíocht chomhordaithe a dhéanamh; á 
iarraidh ar an gCoimisiún bearta leormhaithe réamhchúraim a mholadh, amhail a 
cheangal go n-úsáidfí slándáil TF úrscothach agus criptiú, go n-úsáidfí cur chuige 
‘slándáil trí dhearadh’, agus scéim láidir um dheimhniú cibearshlándála trí chreat 
deimhniúcháin cibearshlándála an Aontais, chun muinín i spásanna sonraí agus slándáil 
agus sábháilteacht spásanna sonraí a mhéadú;

20. á chur in iúl gur geal léi conclúidí na Comhairle ó Dheireadh Fómhair 2020 maidir le 
creat uile-Aontais don ríomh-shainaitheantas (e-ID) poiblí slán; á chreidiúint go láidir 
go bhfuil creat ríomhaitheantais iontaofa bunriachtanach chun rochtain shlán ar 
sheirbhísí poiblí digiteacha a áirithiú, chun ríomh-idirbhearta a dhéanamh ar bhealach 
níos sábháilte, agus chun bailiú iomarcach sonraí ag fiontair a laghdú; á thabhairt dá 
haire nár thug ach 15 Bhallstát fógra faoi láthair faoi scéim ríomhaitheantais le haghaidh 
aitheantas trasteorann faoi chuimsiú Rialachán (AE) Uimh. 910/2014 (‘Rialachán 
eIDAS’)6; á iarraidh ar an gCoimisiún cur leis an gcreat chun ríomhaitheantas poiblí a 
dhaingniú chun na huirlisí cuí a chur ar fáil do shaoránaigh na hEorpa chun rochtain a 
fháil ar sheirbhísí ina bhfuil sainaithint gan débhrí ag teastáil; á mheabhrú, i ndáil leis an 
méid sin, a thábhachtaí atá sé go mbeifí in ann anaithnideacht a dhéanamh maidir le 
húsáid seirbhísí ar líne, nuair is féidir; á chreidiúint nár cheart, gan ghá, go ndéanfaí 
reachtaíocht a shainaithint ós rud é go gcuireann anaithnideacht cosc go héifeachtach ar 
nochtadh neamhúdaraithe, goid aitheantais agus cineálacha eile mí-úsáide sonraí 
pearsanta a bhailítear ar líne, go háirithe i gcás ina mbraitheann grúpaí leochaileacha 
uirthi chun iad a chosaint ar líne;21. á thabhairt dá haire, i gcás roinnt seirbhísí ar 
líne, gur gá a gcuid úsáideoirí a shainaithint gan débhrí, le go mbeidh siad coibhéiseach 
go hiomlán le seirbhísí as líne; á thabhairt dá haire gur féidir an tsainaithint ar líne sin a 
fheabhsú trí idir-inoibritheacht trasteorann ríomhaitheantas Rialachán eIDAS a 
fhorfheidhmiú ar fud an Aontais Eorpaigh;

22. á chur i bhfios go láidir nach mór aon síniú isteach nó rogha fíorúcháin atá bunaithe ar 
ríomh-shainaitheantas a fhorbairt i gcomhréir le prionsabal íoslaghdaithe sonraí RGCS, 
ionas nach bhfaighidh an tseirbhís nó an t-ardán a sholáthraíonn an síniú isteach e-ID nó 
an fíorú ríomhaitheantais faisnéis faoin tríú páirtí a bhfuil an t-úsáideoir ag síniú isteach 
ann, agus go gcoimeádfar aon sonraí eile a bhailítear chomh híseal agus is féidir; á chur 
i bhfios go láidir nár cheart seirbhísí sínithe isteach nó fíoraithe a úsáid chun úsáideoirí 
a rianú ar fud an tsuímh; á mheabhrú nach mór do na Ballstáit agus d’institiúidí an 
Aontais a ráthú go bhfanfaidh an fhaisnéis leictreonach slán.

6 Rialachán (AE) Uimh. 910/2014 ó Pharlaimint na hEorpa agus ón gComhairle an 23 Iúil 2014 maidir le ríomh-
shainaitheantas agus seirbhísí iontaoibhe le haghaidh ríomh-idirbheart sa mhargadh inmheánach agus lena n-
aisghairtear Treoir 1999/93/CE (OI L 257, 28.8.2014, lch. 73).

